
FOČA DOBILA ULICU 
RAZLIČITOSTI - PODRŠKA ZA 
PORODICE DJECE I OSOBA SA 
TEŠKOĆAMA U RAZVOJU

Postavljanjem kišobrana u različitim bojama u jednoj 
od najprometnijih ulica, Foča se pridružila kampanji 
„Porodica je zakon“ koju realizuje mreža servis centara 
za podršku porodicama osoba i djece sa teškoćama u 
razvoju.

„Ulica različitosti” simbol je važnosti osiguravanja većih 
prava za djecu i osobe sa poteškoćama u razvoju, ali i 
važnosti pružanja veće podrške porodicama djece i osoba 
sa poteškoćama u razvoju.
Foča je po prvi put dobila jednu ovakvu ulicu koju u znak 
slavljenja različitosti i porodice krase viseći kišobrani 

različitih boja, jer svaka porodica je različita, ali sa istom 
potrebom –– sistemskom podrškom i zaštitom.
Cilj kampanje je podizanje svijesti o značaju pružanja 
pomoći i podrške porodici kao temelju društva, a sa 
posebnim akcentom na porodice djece i osoba sa 
poteškoćama u razvoju.
„Pokušavamo se izboriti za sistemsku pomoć i podršku 
djeci i osobama sa invaliditetom, kako u Sarajevu, 
Banjaluci, Tuzli i Foči, gdje postoje ovakvi centri, tako i u 
cijeloj BiH. Cilj nam je da ukažemo da porodice djece i 
osoba sa invaliditetom nisu manje značajne od porodica 
tipične populacije, da se to pitanje što prije sistemski 
riješi i podrže ove porodice“- istakla je Jelena Vilotić iz 
Servis centra „Tračak nade“ koji i stoji iza ove inicijative.
Kampanju ,,Porodica je zakon”, pokrenula je mreža 
servis centara za podršku porodicama djece I osoba sa 
poteškoćama u razvoju u Bosni i Hercegovini, a kišobrani 
su ranije već postavljeni u Sarajevu i Banjoj Luci.

“Ulica različitosti” podrška je i budućem radu Servis 
centra “Tračak nade” jer će sve društveno-odgovorne 
kompanije, javne institucije, pravna i fizička lica imati 
priliku zakupiti promotivni prostor u ovoj ulici i na 
taj način omogućiti rad Centra i veći broj usluga za 
korisnike/ce.

U Servis centru „Tračak nade“ usluge koristi više od 60 
porodica iz Foče, Foče-Ustikoline, Goražda i Čajniča, a 
sa njihovim članovima porodica Centar okuplja oko 250 
aktivnih članova.
Rad servis centara podržava USAID-ov Program 
podrške marginaliziranim grupama.

USPJEŠNA PODUZETNICA I 
SAMOHRANA MAJKA KOJA 
OSTVARUJE SNOVE DRUGIH 

Da će njen san postati stvarnost Ajla se nije nadala. 
Sanjarka iz Tešnja, puna optimizma i želje da napravi 
više sanjala je o vlastitom biznisu, boljem životu za 
nju i njenog sina, ali i danima koje će ona drugim činiti 
sretnijim.

Jako rano Ajla se suočila sa jednim od najtežih životnih 
zadataka i izazova. Život joj je dodijelio ulogu samohrane 
majke, a ona je odlučila savršeno odigrati. Odlučila je 
da joj majčinstvo bude izazov, a sada već desetogodišnji 
sin motivacija i inspiracija za sve postignute i buduće 
uspjehe. Sin joj je bio motivacija  i da se upusti u svijet 
poduzetništva, da u Tešnju, maloj čaršijici, postigne više. 
Ajla nije imala posao, a sinu i sebi morala je  osigurati 
sredstva za život.

Do ideje za pokretanje biznisa došla je gledajući film, 
ali imala je samo ideju. Bez posla i novca nije je mogla 
realizovati, ali nije odustajala od potrage za rješenjem. 
Trebala joj je pomoć da napravi prve korake, a za 
poslije nije mnogo brinula. Vjerovala je da će joj njena 
volja, predanost i naporan rad donijeti rezultate koje je 
priželjkivala.

„I zvjezde su se poklopile.“ – sa 
smješkom govori Ajla.

Da počne, pomogli su joj USAID-ov Fond za podršku 
u razvoju biznisa marginaliziranih žena i Općina Tešanj. 
Kroz Fond za podršku u razvoju biznisa marginaliziranih 
grupa dodjeljena su joj sredstva za pokretanje biznisa, 
a Ajla je znala šta želi i treba uraditi. Postala je ponosna 
vlasnica Agencije za organizovanje događaja – JOY.

Ajla sada unosi dašak sreće u mnoge porodice, djetinjtva 
čini ljepšim, Tešanj življim, a život svog sina i sebe 
lagodnijim i sigurnijim.

Od novca koji je dobila od Fonda i Općine, Ajla je 
registrovala vlastiti biznis, kupila neohodnu opremu i 
upustila se u avanturu ostvarivanja snova.

Za djecu Ajla danas organizuje tematske rođendanske 
zabave, edukativne radionice i kurseve, jer im želi 
pružiti ljepše djetinstvo, a onim nešto starijim važne 
trenutke čini nezaboravnim.

„Radim sve što je lijepo. 
Organizujem i rođendane i 
poslovne zabave i otvorenja. 
Najmlađi Tešanjci uvijek su u 
fokusu jer njima to priređuje 
najviše sreće. Organizivala 
sam za njih i dodjelu paketića i 
maskembal, uživamo zajedno. 
Sretna sam da su se moji snovi 
ostvarili, ali i da ih ja mogu 
ostvarivati drugima. Sretna sam 
i što radim ono što volim, ali i 
zbog podrške mojih sugrađana.“
– ističe Ajla, koja svaki trenutak 
koristi za osmišljanje bolje i 
bogatije ponude njene male 
stvaraonice sreće – JOY event 
agencije.

Ajlina agencija organizuje rođendanske zabave, poslovne 
prijeme, porodične dane i uljepšava početke drugih.
Priča agencije je priča koja se gleda – ističe Ajla, jer 
u svako dešavanje je utkano mnogo ljubavi i pažnje.  
Mnogo želje da očekivanja pudu ispunjena, a snovi 
ostvareni baš onako kako su Ajlini ostvareni kada joj 
pružena podrška za osnivanje Agencija.

Ajla je jedna od stotinu žena kojoj su USAID-ov 
Program podrške marginaliziranim grupama i devet 
lokalnih uprava omogućili da pokrenu i razvijaju vlastiti 
biznis. Biznis koji im prvenstveno osigurava egzistenciju, 
samostalnost, ali i vraća vjeru u bolje sutra.

ODRŽAN TRENING O TEMI 
STRATEŠKO PLANIRANJE

Treći ciklus treninga namijenjenih korisnicima grantova 
PPMG-a, kao i drugim nevladinim organizacijama koje se 
bave pitanjima marginaliziranih grupa u BiH, završen je 
treningom o temi Strateško planiranje.
20 učesnika/ca iz različitih dijelova BiH imalo je priliku 
učiti kako kreirati viziju i misiju organizacije, odrediti 
njene temeljne vrijednosti, slabosti, snage, mogućnosti 

i prijetnje koristeći SWOT analizu, definirati strateške i 
operativne ciljeve, te indikatore. Na ovaj način upoznali 
su se sa osnovnim elementima procesa strateškog 
planiranja, te principima na kojima se temelji.

Također, trening je obogaćen sesijom o rodnoj 
ravnopravnosti u kontekstu teme, gdje su učesnici/e imali 
priliku učiti o važnosti inkorporiranja rodne komponente 
prilikom kreiranja strateškog plana.

Trening je održan u periodu od 11-13. maja 2018. g. na 
Jahorini.

